
গোর। 8 ool
বিনয় হাসিবার চেষ্টা করিয়া কছিল, “বৃথা আপনি এতটা ভূমিকা করছেন । অপ্রিয় প্রশ্নে ক্ষিপ্ত হয়ে উঠে আমি যে কোনেfপ্রকার অত্যাচার করব আমার সে-রকম স্বভাব নয় । আপনি নিরাপদে আমাকে সকল-প্রকার প্রশ্ন করতে পারেন ।”
হারানবাবু কছিলেন, "আমি আপনার প্রতি ইচ্ছাকৃত কোনো অপরাধের দোষারোপ করতে চাই নে । কিন্তু বিবেচনার ক্রটির ফলও বিষময় হয়ে উঠতে পারে
এ কথা আপনাকে বলা বাহুল্য ।”
বিনয় মনে মনে বিরক্ত হইয়া উঠিয়া কহিল, “বা বাহুল্য তা নাই বললেন, আসল কথাটা বলুন "
হারানবাবু কহিলেন, “আপনি বখন হিন্দুসমাজে আছেন এবং সমাজ ছাড়াও যখন আপনার পক্ষে অসম্ভব, তখন পরেশবাবুর পরিবারে কি আপনার এমনভাবে গতিবিধি করা উচিত যাতে সমাজে তার মেয়েদের সম্বন্ধে কোনো কথা উঠতে
পারে ?”
বিনয় গম্ভীর হইয়া কিছুক্ষণ নীরবে থাকিয়া কহিল, “দেখুন, পাতুবাবু, সমাজের লোক কিসের থেকে কোন কথার স্বষ্টি করবে সেটা অনেকটা তাদের স্বভাবের উপর নির্ভর করে, তার সমস্ত দায়িত্ব আমি নিতে পারি নে। পরেশবাবুর মেয়েদের সম্বন্ধেও যদি আপনাদের সমাজে কোনো প্রকার আলোচনা ওঠা সম্ভব হয়, তবে তাদের তাতে লজ্জার বিষয় তেমন নেই যেমন আপনাদের সমাজের ।”
হারানবাবু কহিলেন, “কোনে কুমারীকে তার মায়ের সঙ্গ পরিত্যাগ করে যদি বাইরের পুরুষের সঙ্গে একলা এক জাহাজে ভ্রমণ করতে প্রশ্ৰয় দেওয়া হয় তবে সে সম্বন্ধে কোন সমাজের আলোচনা করবার অধিকার নেই জিজ্ঞাসা করি।”
বিনয় কহিল, “বাইরের ঘটনাকে ভিতরের অপরাধের সঙ্গে আপনারাও যদি এক আসন দান করেন তবে হিন্দুসমাজ ত্যাগ করে আপনাদের ব্রাহ্মসমাজে আসবার কী দরকার ছিল ? যাই হোক পান্থবাৰু, এ-সমস্ত কথা নিয়ে তর্ক করবার কোনো দরকার দেখি নে । আমার পক্ষে কতব্য কী সে আমি চিন্তা করে স্থির করব, আপনি
এ সম্বন্ধে আমাকে কোনো সাহায্য করতে পারবেন না ।”
হারানবাবু কহিলেন, “আমি আপনাকে বেশি কিছু বলতে চাই নে, আমার কেবল শেষ বলবার কথাটি এই, আপনাকে এখন দূরে থাকতে হবে । নইলে অত্যন্ত অন্তায় হবে। আপনার পরেশবাবুর পরিবারের মধ্যে প্রবেশ করে কেবল একটা অশাস্তির স্বষ্টি করে তুলেছেন, তাদের মধ্যে কী অনিষ্ট বিস্তার করেছেন তা আপনার
জানেন না ।”
&R&P .

		 এই পাতা শেষ সম্পাদিত হয়েছে ১৭:৩৩টার সময়, ১০ জুলাই ২০১৮ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

